Монгол Улсын Их  Хурлын 2011 оны хаврын ээлжит  чуулганы  Байгаль  орчин, хүнс,  хөдөө аж ахуйн байнгын хорооны  5 дугаар сарын 31-ний  өдөр / Мягмар   гариг/-ийн  уралдаан 14 цаг 25 минутад  Төрийн  ордны “Б” танхимд  эхлэв.

Улсын Их Хурлын гишүүн, Байнгын хорооны дарга Ц.Сэдванчиг ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 20 гишүүнээс  12  гишүүн ирж, 60,0  хувийн ирцтэй байв. Үүнд:

Чөлөөтэй: Б.Батбаяр, Р.Буд, Л.Гүндалай, Ц.Цэнгэл, Ц.Шинэбаяр, Ж.Энхбаяр, Д.Энхбат
Өвчтэй:  Б.Бат-Эрдэнэ
Нэг. Хөдөө аж ахуйн гаралтай бараа түүхий эдийн биржийн тухай хуулийн төсөл, Худалдаа, аж үйлдвэрийн танхимын тухай хуульд нэмэлт оруулах тухай,  Компаний тухай хуульд өөрчлөлт оруулах тухай хуулийн төслүүд, Хөдөө аж ахуйн гаралтай бараа, түүхий эдийн биржийн тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төсөл / Эцсийн хэлэлцүүлэг/

Хэлэлцэж байгаа асуудалтай холбогдуулан ажлын хэсэгт, Хүнс, хөдөө аж ахуй, хөнгөн үйлдвэрийн сайд Т.Бадамжунай, мөн яамны Стратегийн төлөвлөлт, бодлогын газрын дарга Л.Чой-Иш, Хүнсний үйлдвэрлэл, худалдаа, үйлчилгээний бодлогын хэрэгжилтийг зохицуулах газрын дарга Ч.Энх-Амгалан, Стратегийн төлөвлөлт, бодлогын газрын ахлах мэргэжилтэн С.Рэгзэдмаа, мөн газрын эрх зүйч Б.Алтанцэцэг, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Д.Нарантуяа, Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Д.Мяхдадаг нар байлцав.


Хөдөө аж ахуйн гаралтай бараа түүхий эдийн биржийн тухай хуулийн төсөл,  Худалдаа аж үйлдвэрийн танхимын тухай хуульд нэмэлт оруулах тухай, Компаний тухай хуульд өөрчлөлт оруулах тухай хуулийн төслүүд, хөдөө аж ахуйн гаралтай бараа түүхий эдийн биржийн тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийг эцсийн хэлэлцүүлэгт бэлтгэсэн талаарх товч танилцуулгыг  Улсын Их Хурлын гишүүн, Байнгын хорооны дарга П.Алтангэрэл танилцуулав. 


Танилцуулгатай холбогдуулан Улсын Их Хурлын гишүүн Г.Батхүү, Ц.Сэдванчиг,  Э.Бат-Үүл, Н.Ганбямба, Д.Балдан-Очир, Г.Баярсайхан, Х.Наранхүү, ажлын хэсгээс  Т.Бадамжунай нар тус тус санал хэлэв. 


П.Алтангэрэл: Улсын Их Хурлын гишүүн Г.Батхүүгийн гаргасан, 4.5-ыг хасъя гэсэн саналыг дэмжиж байгаа гишүүд гараа өргөнө үү.


Зөвшөөрсөн
10


Татгалзсан
1


Бүгд 

11


Гишүүдийн олонхийн саналаар дэмжигдлээ.


П.Алтангэрэл: Улсын Их Хурлын гишүүн Э.Бат-Үүлийн гаргасан, Зохицуулах зөвлөл нь ажлын албатай байна гэсэн саналыг дэмжиж байгаа гишүүд гараа өргөнө үү.

Зөвшөөрсөн
9


Татгалзсан
2


Бүгд 

11


Гишүүдийн олонхийн саналаар дэмжигдлээ.


П.Алтангэрэл: Улсын Их Хурлын гишүүн Э.Бат-Үүлийн гаргасан, 4.12-ыг хасъя гэсэн саналыг дэмжиж байгаа гишүүд гараа өргөнө үү.

Зөвшөөрсөн
8


Татгалзсан
3


Бүгд 

11


Гишүүдийн олонхийн саналаар дэмжигдлээ.


Хууль, тогтоолын төслийг Улсын Их Хурлын чуулганы нэгдсэн хуралдаанаар эцсийн хэлэлцүүлэгт шилжүүлье гэсэн саналтай гишүүд гараа өргөнө үү.

Зөвшөөрсөн
11


Татгалзсан
0


Бүгд 

11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн П.Алтангэрэл  танилцуулахаар тогтов.


Уг асуудлыг 15 цаг 10 минутад хэлэлцэж дуусав.


Хоёр. Химийн хорт болон аюултай бодисын тухай хуульд нэмэлт оруулах тухай хуулийн төсөл /Хэлэлцэх эсэх/

Хэлэлцэж байгаа асуудалтай холбогдуулан ажлын хэсэгт, Байгаль орчин, аялал жуулчлалын сайд Л.Гансүх,  Химийн хорт бодис болон аюултай бодисын бодлого зохицуулалтын асуудал эрхэлсэн үндэсний зөвлөлийн нарийн бичгийн дарга Л.Жаргалсайхан, Улсын Их Хурлын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Б.Баярмаа нар байлцав.


Хуулийн төсөл санаачлагчийн илтгэлийг Байгаль орчин, аялал жуулчлалын сайд Л.Гансүх танилцуулав.

Төсөл санаачлагчийн илтгэлтэй холбогдуулан Улсын Их Хурлын гишүүн Г.Баярсайхан, Д.Балдан-Очир нарын асуусан асуултад,  Байгаль орчин, аялал жуулчлалын сайд Л.Гансүх, ажлын хэсгээс Л.Жаргалсайхан нар хариулж, нэмэлт тайлбар хийв.



П.Алтангэрэл: Хуулийн төслийг хэлэлцье гэсэн саналтай гишүүд гараа өргөнө үү.

Зөвшөөрсөн
9


Татгалзсан
2


Бүгд 

11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Г.Баярсайхан танилцуулахаар тогтов.


Хуралдаан 15 цаг 20 минутад өндөрлөв.

Тэмдэглэлтэй танилцсан:


БАЙГАЛЬ ОРЧИН, ХҮНС, ХӨДӨӨ АЖ


АХУЙН БАЙНГЫН ХОРООНЫ ДАРГА 



П.АЛТАНГЭРЭЛ


Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ:







Д.ЦЭНДСҮРЭН

УЛСЫН ИХ ХУРЛЫН БАЙГАЛЬ ОРЧИН, ХҮНС, ХӨДӨӨ АЖ

АХУЙН БАЙНГЫН ХОРООНЫ 2011 ОНЫ 5 ДУГААР САРЫН

31-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 14 цаг 25 минутад эхлэв.


П.Алтангэрэл: Байнгын хорооны хуралдаанд ирвэл зохих 20 гишүүнээс 8 гишүүн ирсэн байна. Батхүү, Баделхан, Гансүх гишүүд одоо орж ирж байна. Ингээд өнөөдрийн хуралдааны ирц бүрдсэн  гэж үзэж 2011 оны 5 дугаар сарын 31-ний өдрийн хуралдаан эхэлснийг мэдэгдье.


Өнөөдрийн хуралдаанаар, нэгдүгээрт, Хөдөө аж ахуйн гаралтай бараа түүхий эдийн биржийн тухай хуулийн төсөл,  Худалдаа аж үйлдвэрийн танхимын тухай хуульд нэмэлт оруулах тухай, Компаний тухай хуульд өөрчлөлт оруулах тухай хуулийн төслүүд, хөдөө аж ахуйн гаралтай бараа түүхий эдийн биржийн тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төсөл, эцсийн хэлэлцүүлэг. Хоёрдугаарт, Химийн хорт болон аюултай бодисын тухай хуульд нэмэлт оруулах тухай хуулийн төсөл, хэлэлцэх эсэх гэсэн ийм хоёр асуудлыг хэлэлцэхээр төлөвлөсөн байна. 


Хэлэлцэх асуудалтай холбоотой саналтай гишүүд байна уу? Байхгүй бол хэлэлцэх асуудлаа баталъя. Хэлэлцэх асуудлаа баталлаа.


Өнөөдрийн хэлэлцэх асуудалтай холбогдож, оролцож байгаа хүмүүсийг та бүхэнд танилцуулъя. Хүнс, хөдөө аж ахуй, хөнгөн үйлдвэрийн сайд Бадамжунай, мөн яамны Стратеги төлөвлөлт, бодлогын газрын дарга Чой-Иш,  Хүнсний үйлдвэрлэл, худалдаа үйлчилгээний бодлогын хэрэгжилтийг зохицуулах газрын дарга Энх-Амгалан, Стратеги, төлөвлөлт, бодлогын газрын ахлах мэргэжилтэн Рэгзэдмаа нар оролцож байна.


Хэлэлцэх асуудалд оръё. 


Хөдөө аж ахуйн гаралтай бараа түүхий эдийн биржийн тухай хуулийн төсөл,  Худалдаа аж үйлдвэрийн танхимын тухай хуульд нэмэлт оруулах тухай, Компаний тухай хуульд өөрчлөлт оруулах тухай хуулийн төслүүд, хөдөө аж ахуйн гаралтай бараа түүхий эдийн биржийн тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийг эцсийн хэлэлцүүлэгт бэлтгэсэн талаарх товч танилцуулгыг та бүхэнд танилцуулъя.


Улсын Их Хурлын чуулганы 2011оны 5 дугаар сарын 26-ны өдрийн нэгдсэн хуралдаанаар Хүнс, хөдөө аж ахуйн гаралтай бараа, түүхий эдийн биржийн тухай хуулийн төсөл болон Худалдаа аж үйлдвэрийн танхимын тухай хуульд нэмэлт оруулах тухай, Компаний тухай хуульд өөрчлөлт оруулах тухай хуулийн төслүүд, хөдөө аж ахуйн гаралтай бараа түүхий эдийн биржийн тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын төслийн анхны хэлэлцүүлгийг хийж, эцсийн хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлсэн.


Хууль, тогтоолын төслийг нэгдсэн хуралдааны эцсийн хэлэлцүүлэгт бэлтгэх ажлын хэсгийн хуралдааныг  2011 оны 5 дугаар сарын 29-ний өдөр хийж, дараах асуудлыг Байгаль орчин, хүнс, хөдөө аж ахуйн байнгын хорооны дарга, гишүүд та бүхэнд танилцуулж байна.


1.Улсын Их Хурлын чуулганы нэгдсэн хуралдаанаар төслийн анхны хэлэлцүүлэг хийхэд олонхийн дэмжлэг авсан Хөдөө аж ахуйн гаралтай бараа, түүхий эдийн төсөл болон бусад хууль, тогтоолын төслийн талаар нийт 51 зарчмын зөрүүтэй санал гарсныг нягтлан үзэж, төсөлд бүрэн тусгасан бөгөөд бүтэц, үг хэллэг, найруулга, техникийн шинжтэй засваруудыг хийсэн болно.


Мөн түүнчлэн төслийн ишлэл авсан 4.1, 4.11, 8.1, 10.4, 11.1.4, 11.2.2, 14.2, 16.1.1., 1.6.1.2, 16.1.3-т заасан хуулийн зүйл, заалтын ишлэлийг шалгаж, өөрчлөгдсөн дугаараар нь шинэчлэн тусгасан болно.


2.Чуулганы нэгдсэн хуралдааны анхны хэлэлцүүлгийн үед Улсын Их Хурлын гишүүн Бадамсүрэн, Ганбямба, Баярсайхан нараас гаргасан саналын дагуу төслийн 5.2, 8 дугаар зүйлийг зарчмын хувьд дэмжиж, уг асуудлыг Байнгын хорооны эцсийн хэлэлцүүлэг явуулах үед тодорхой болгон оруулж ирэх чиглэл өгсний дагуу, төслийн 5.2.8 дугаар зүйлийг өөрчлөн найруулж, дахин санал хураалгахаар бэлтгэсэн болно.


Байнгын хорооны эрхэм гишүүд ээ


Байгаль орчин, хүнс, хөдөө аж ахуйн байнгын хорооны эцсийн хэлэлцүүлэгт санал хураалгах томъёолол, Хөдөө аж ахуйн гаралтай бараа, түүхий эдийн биржийн тухай хуулийн төсөл, Хууль хэрэгжүүлэх зарим арга хэмжээний тухай Улсын Их Хурлын тогтоолын төсөл, Худалдаа аж үйлдвэрийн танхимын тухай хуульд нэмэлт оруулах тухай хуулийн төслийн сүүлчийн хувилбарыг та бүхэнд тараасан болно.


Энэ хуулийг нэгдсэн хуралдаанаар хэлэлцээд бүх саналыг зарчмын хувьд дэмжсэн боловч зарим нэг зүйл, заалтыг гүйцээн боловсруулах чиглэл өгсөн. Энэ чиглэлийн дагуу ажлын хэсэг ажиллаж, дараах байдлаар гүйцээн боловсруулсныг та бүхэнд танилцуулъя. 


Энд хамгийн гол нь, төслийн 5 дугаар зүйлийн 5.2 дахь хэсгийг дараах байдлаар өөрчлөн найруулах:


5.2.Бирж зах зээлд оролцогчдын нийтлэг үйл ажиллагааг зохицуулсан дор дурдсан журмыг биржийн зохицуулах зөвлөлөөр хэлэлцүүлэн баталж, мөрдүүлнэ гэж найруулсан.


8 дугаар зүйлийн биржийн зохицуулах зөвлөл гэсэн энэ бүтэн хэсэгт, 8.2 дугаар зүйлд, зохицуулах зөвлөл  13 гишүүнтэй байх бөгөөд үнэт цаас, хөдөө аж ахуй, худалдаа, зам тээвэр, гааль, стандарт,чанарын асуудал эрхэлсэн төрийн байгууллагын төлөөлөл 6, энэ хуулийн 8.6-д заасан, биржийн зах зээлд оролцогчдыг төлөөлсөн төрийн бус байгууллагын төлөөлөл 7 байна гэж ингэж найруулсан. 


8.5.1. Энэ хуулийн хэрэгжилтийг хангах чиглэл өгөх гэж найруулсан. 


8.5.3-т, биржийн үйл ажиллагааны чиглэлээр зөвлөмж дүгнэлт гаргана гэж шинэчилсэн.


8.6-д, биржийн арилжааны зах зээлд оролцогч нь бараа, түүхий эдийг бэлтгэн нийлүүлэх, чанар, тоо хэмжээг тодорхойлох, хадгалах, тээвэрлэх, зуучлан арилжах, үйлдвэрлэх, арилжаа зохион байгуулах, төлбөр тооцоо гүйцэтгэх, гарал үүслийг гэрчлэх, экспортлох үйл ажиллагааг эрхэлж буй этгээд байна гэж найруулсан.


8.9, 8.10-ыг тэр чигээр нь хассан.


Ийм өөрчлөлтүүдийг нэгдсэн хуралдаанаас өгсөн чиглэлийн дагуу гүйцээн боловсруулсан.


Энэ гүйцээн боловсруулсан саналууд дээр санал хураах ёстой. 


8 дугаар хэсгийг бүхэлд нь тавиад, өөрчлөгдсөн хэсгүүдийг нь тодруулаад, хасагдсан хэсгүүдийг нь дараад бичсэн байгаа.


Г.Батхүү: 4.5 дээр нэг санал байгаа, би сая хоцроод ороод ирлээ. 4.5 дээр тэр олон мэргэжил заачихсан байна шүү дээ.  Биржид ажиллах ажилтнуудын тодорхойлолт гээд, ийм ийм мэргэжлийн хүн байна гээд. Түүнийг  тийм олон мэргэжил заамааргүй байна, эсхүл хөдөө аж ахуйн мэргэжлийн хүн гэдгийг нь оруулж өгмөөр юм шиг байна. Хөдөө аж ахуйн бирж оруулж  байгаа гэж, хөдөө аж ахуйн мэргэжлийн хүн нь байхгүй, тэгсэн мөртлөө баахан  мэргэжил заасан байна. 


П.Алтангэрэл: Биржийн ажилтан нь худалдаа, эдийн засаг, хууль, эрх зүйн чиглэлээр мэргэжсэн байна.


Г.Батхүү: Эсхүл хөдөө аж ахуйн мэргэжлийн хүн  гэж дээр нь нэмж өгөхгүй бол энэ чинь хөдөө аж ахуйн бирж шүү дээ. Эсхүл бүр мэргэжил заахгүйгээр, дээд мэргэжилтэй ч гэдэг юм уу? тийм шалгуур тавьж өгөхгүй бол наадах чинь хөдөө аж ахуйн мэргэжлийн хүн орохыг нь хаачихаад байгаа юм. Наад заалтаар чинь.


П.Алтангэрэл: Худалдаа, эдийн засаг, хууль дотроо хөдөө аж ахуйн мэргэжилтэй хүн. . . 


Г.Батхүү: Хөдөө аж ахуйн мэргэжлийн хүн хөдөө аж ахуйн биржид заавал орох ёстой. Эсхүл бүр мэргэжил заахгүй байх ёстой гэсэн зарчмын горимын санал хэлээд байгаа юм. Эсхүл хөдөө аж ахуйн биржид, хөдөө аж ахуйн мэргэжлийн хүн малын эмч ч байдаг юм уу? тийм улсууд хэрэгтэй л болж таарна шүү дээ. Түүнийг нь хаачихаад байгаа юм. Эсхүл түүнийг нь оруулж өг, эсхүл бүр мэргэжил заахгүйгээр дээд мэргэжилтэй гэдэг юм уу? тийм шалгуур тавих горимын санал байна.


П.Алтангэрэл: Энэ дээр санал хураагаад л явчихад болох юм байгаа биз дээ. Гуравны хоёроор санал хураагаад оруулж болно л доо.


Хөдөө аж ахуйн мэргэжилтэн гэж нэмэх үү? Эсхүл мэргэжил заахгүйгээр дээд боловсролтой байна гэж. Дээд боловсролтой байна гэхээр бас болохгүй болчихоод байгаа юм.


  . . . эрх зүй гэчихээд, тэгээд дараа нь хөдөө аж ахуйн чиглэлээр гэж.


Г.Батхүү: Алтангэрэл дарга аа, уучлаарай. Жишээ нь наана чинь бирж гээд тээвэрлэлтийн асуудлыг Баттулга сайд яриад байгаа. Малыг нь яаж цэвэрлэх юм бэ? махыг нь яаж тээвэрлэх юм бэ? ложистикийн асуудал гээд, тэгээд наадах чинь тээвэр гэж оруулмаар, хаахаар нэг жаахан төвөг учраад байгаа юм. Удирдлага нь ийм хүн байна гэж заах гэж байгаа бол өөр хэрэг.  Түүнээс биржид ийм мэргэжлийн улсууд ажиллана гэвэл наана чинь олон төрлийн, ариун цэврийн эмч хүртэл хэрэгтэй л болох байх. Тэр талаас нь би хэлээд байгаа юм.


П.Алтангэрэл: Ер нь биржийн ажилтан нь заавал тийм байна гэж заах ийм заалт хэрэг байгаа юм уу? тэртэй тэргүй бусад зохицуулагддаг хуулиуд байгаа шүү дээ.  Энэ чинь өөрөө их өргөн хүрээний асуудал болно шүү дээ.


Г.Батхүү: Наана чинь эрүүл ахуйч эмч хэрэгтэй болно. Биржийн хууль дээр эрүүл ахуйч эмч авч болохгүй, хаалттай  гээд.


П.Алтангэрэл: Энэ заалтыг бүр хасчихвал яасан юм бэ? Хэтэрхий явцуу л юм болоод байгаа юм. 


Г.Батхүү: Удирдлага нь ийм өндөр мэргэжлийн хүн байна гэж заах гэж байгаа бол би ойлгож байна. Түүнээс наана чинь санхүү, эдийн засагч хэрэгтэй болно гээд бүгдээрээ л хэрэгтэй болно.


П.Алтангэрэл: Энэ биржийн ажилтныг заавал ингэж заах хэрэг байна уу? Энэ заалт хэтэрхий явцуу болчихоод байна. Ер нь авчихбал. . . манай ажлын хэсгийн хүмүүс товчхон саналаа хэлэх үү? 


Т.Бадамжунай: Энэ 4.5 анх байгаагүй юм. Сүүлд намуудын бүлгийн санал дотор орж ирсэн санал байгаа юм. Уг нь энэ тухайн биржийн ажилтныг эхнээс нь чанаржуулах шаардлага тавья гэсэн логик нь байгаа юм. Тэгэхдээ ингэж хязгаарлагдмал байдлаар мэргэжил заахаар зэрэг явцуухан болчихоод байгаа юм. Тийм учраас тэр чанартай, дээд боловсролын, тухайн шаардлага хангасан гэдэг юм уу? ерөнхий юм байхгүй бол яг мэргэжил заамааргүй байна гэсэн саналтай байна. Хасчихсан ч болох талтай.


П.Алтангэрэл: Ямар томъёоллоор заалт үлдээе гэсэн бодолтой байна вэ? Бадамжунай сайд аа, та нарын бодол бол? 


Г.Батхүү: Жишээ нь, ихэнх тохиолдолд байгууллагын удирдлагыг ч юм уу? заадаг шүү дээ. Эрдмийн цол, зэрэгтэй хүн байна ч гэдэг юм уу? мэргэжлийн хүн байна ч гэдэг юм уу? тийм л юм байна. Түүнээс тэр салбарт ажиллах хүнийг ингэж зааж, хуульчлах нь болохгүй. Удирдлагад бол байж болох юм. Мэргэжлийн, эрдмийн цол зэрэгтэй, туршлагатай ч гэдэг юм уу? салбартаа олон жил ажилласан ч гэдэг юм уу? ийм шалгуур байж болно. Түүнээс салбарын хүнийг бүгдийг ийм ийм мэргэжлийн хүн байна, бусад нь байж болохгүй гэж зааж болохгүй. Хуулиар тэгээд заачихна гэдэг чинь бусдыг нь хязгаарлачихнаж байгаа шүү дээ.


П.Алтангэрэл: Энэ заалтыг заавал хуульчлах хэрэггүй гэж би бодож байна. Энэ заалтыг хасъя гэсэн горимын санал орж ирж байна. 


Ц.Сэдванчиг: Ардчилсан намын бүлэг дээр гол нь яриад, биржийн үйл ажиллагаанд оролцож байгаа хүмүүс бол мэргэшсэн, мэргэжлийн тусгай шаардлага хангасан байх нь зөв юм. Түүнээс  хэн нэгэн албан тушаалтны танил тал, найз нөхөд ч юм уу? эсхүл хэн нэгэн улс төрчийн намаас дэмжлэгтэй хүмүүсээр дүүргэчихгүй юмсан гэсэн иймэрхүү санал яригдаад, энэ томъёоллоор томъёологдсон юм. Энэ томъёоллыг харж байхад бас жаахан явцуу юм харагдаж л байсан. Гол нь янз янзын хүн дүүрчихгүй, бас биржийн үйл ажиллагаа гэдэг чинь өөр юм шүү дээ. Тусгай шаардлага хангасан, мэргэшсэн, энэ талаар ойлголттой хүн байхгүй бол зүгээр нэг хүн болгон орж ирээд хийчихдэг ажил биш л гэж ойлгоод байгаа шүү дээ.


П.Алтангэрэл: Тэртэй тэргүй энэ хуулийг дагаж бас тодорхой журмууд гарна шүү дээ. Тэгэхээр тэр салбарт ажиллах хүмүүсийн мэргэжил, арга зүй бүх юм нь ямар байх юм бэ гэдгийг тодорхой журманд заагаад, шалгуур тавиад, журмаар зохицуулна уу гэхээс биш, хуулиас нь хасчихвал яасан юм бэ? 


Э.Бат-Үүл: Манай бүлэг дээр наадахыг чинь Сэдванчиг гишүүний хэлдгээр нэлээн ярьсан юм.  Биржийн хуулиа их сайн үзэх юм бол Засгийн газраас оруулж ирсэн төрийн захиргааны мэдэлд биржийн үйл ажиллагаа хянагдах байдал их хүчтэйгээр үлдчихсэн юм. Та нар хараарай, яг үнэндээ Засгийн газар анх оруулж ирэхдээ их төвөгтэй юм оруулж ирсэн шүү дээ.  Ер нь Засгийн газрын бараг нэг агентлаг шахуу оруулж ирсэн. Тэгээд энэ нь бүр хөдөө аж ахуйн гаралтай түүхий эдийн арилжааг бүрэн хяналтад авах байдлаар оруулж ирсэн юм. Үүнийг ажлын хэсэг дээр яриад, хасч, танаад, нэлээн явж явж байж, тэгэхдээ хэд хэдэн юм үлдчихсэн. Тухайн үедээ ажлын хэсэг дээр нэг чигтээ санаа бодолд хүрч чадалгүйгээр, хуулиа сайн харах юм бол Засгийн газарт маш их том эрх мэдлүүд очиж байгаа юм. Жишээ нь Бадамжунай сайд, биржээр арилжих бүх барааны жагсаалтыг гаргана гэж байгаа. Засгийн газар нь биржээр гадуурх харилцааг хүртэл Засгийн газрын журам гаргаж хянана гэчихсэн байгаа юм.  Ийм их улс төрийн шинжтэй болоод ирэхээр нь бид нар бүлэг дээр ярьж байгаад, энэ орох хүнийг нь жаахан тодорхой болзол тавьж өгөхгүй бол сайн дурын үйл ажиллагаа болчихвол хянах боломжгүй болчихно гэж бодсон.  Яагаад гэвэл зохицуулах зөвлөлийн гишүүдийн 7 нь төрийн бус байгууллага гээд заачихсан. Уг нь далдуур, цаана нь ойлгохдоо холбоодууд орно л гэж ойлгосон юм. Тэгээд 6 нь Засгийн газрын гишүүд ороод, тэгээд яг нэгдсэн чуулган дээр ярьж байхад хэлсэн шүү дээ. Засгийн газар тэр төрийн бус байгууллагаас орж байгаа улсуудыг нь Засгийн газар шийдвэр гаргаж, томилж байгаа юм. Ингээд ядахдаа энэ боловсон хүчин дээр нь болзол тавихгүй бол, босго тавихгүй бол наадах чинь хяналтгүй сайн дурын юм болоод хувирчихнаа. 


Манай бүлэг Засгийн газрын агентлаги болж хувирсан, ийм аюултай байдлыг гаргаж болохгүй шүү гэдгийг л  зарчмын хувьд хатуу хэлсэн.


Г.Батхүү: Бат-Үүл гишүүний хэлдгийг ойлгож байна. Тэгэхдээ тэр чинь боловсон хүчинд тавих хяналт, боловсон хүчин, удирдлагын асуудлыг л би ярьж байна гэж ойлгож байна. Түүнээс биш биржид ажиллах, салбар бирж дээр малын эмч, эрүүл ахуйч, эдийн засагч, эсхүл тэр биржийн тээвэр зохион байгуулах тээврийн инженер авахад энэ хууль чинь хаачихаад байгаа юм. 


Э.Бат-Үүл: Тэгвэл Батхүү гишүүн ээ,  ийм хувилбар байж болох уу? би тэгвэл зарчмын зөрүүтэй санал оруулж ирье гэж бодоод байна л даа.  Энэ Засгийн газрын гүнзгий оролцоотой хэд хэдэн заалт байгаа юм. Түүнийг тэгвэл бас болимоор байна. 


П.Алтангэрэл: Жишээ нь ямар заалт байна вэ? 


Э.Бат-Үүл: Энэ хуулийг гуйвуулаад ажиллуулахад 4.6 дээр, биржээр арилжих бараа, түүхий эдийн жагсаалт, коджуулах журмыг  хөдөө аж ахуй, худалдааны асуудал эрхэлсэн Засгийн газрын гишүүн батална гэж байна. Бадамжунай сайд батална. Биржээс гадуурх харилцааг зохицуулах, хяналт тавих журмыг Засгийн газар батална гэж байгаа юм. Балдан-Очир гишүүн бас хэлэх байлгүй. Бирж дээр арилжиж байгаа бараа бүтээгдэхүүний үнэ өсөх, буурах бүрдэлтэд  зөвлөл нь хяналт тавина гээд заасан байгаа юм. Сэдванчиг бид нар яриад ирсэн л дээ, Балдан-Очир бид гурав. Бирж дээр аль болох худалдаа, зах зээлийн зарчмаар арилжаа нь явагдаж, бүтээгдэхүүн илүү их бодит ханш дээрээ борлогдох ёстой шүү л гэж хэлсэн. Чөлөөт өрсөлдөөн байх ёстой гэж хэлсэн, эрэлт, нийлүүлэлтээрээ. Тэгэхээр энэ бол хэд хэдэн заалт өмнөхөөсөө авагдсан. Бид нар бараг Засгийн  газрын агентлаги шиг  орж ирсэнтэй ноцолдсоор байгаад хэдийг үлдээсэн нь л энэ байгаа юм. Түүнийг нь тэгвэл авчихаж болж байна, аваад хаячихвал бирж тэр өөрийнхөө ажилтныг, саяны хэлдгийг авчихаж болж  л байна.


П.Алтангэрэл: 4.5 дээрээ л хэдүүлээ нэг шийдэлд хүрье. 


Г.Батхүү: Миний хэлээд байгаа үндэслэл бол энэ биржид хүн ажиллах бололцоог бид нар хуулиар хаагаад байгаа учраас түүнийг нь нээе. Энэ заалтыг магадгүй удирдлагад нь хандсан заалт болгож болох юм. Удирдлагад нь ийм мэргэжилтэй, ийм туршлагатай мэргэжлийн хүн байна ч гэдэг юм уу? тэгэхгүй бол наадах чинь бирж гээд хууль гаргачихдаг, ажиллах гэхээр  эсхүл хууль зөрчиж хүн ажилд авна, өөр мэргэжлийн хэрэгтэй хүнээ. Эсхүл хүн авч болохгүй тийм л юм руу энэ хууль маань явчих гээд байна.


П.Алтангэрэл: яг тодорхой томъёолол хэлье. 


Т.Бадамжунай: Энэ дээр ийм юм байгаа. Үнэт цаасны зах зээлийн хууль дээрээ биржийн эрх зүй авах байгууллагын шаардлага гэсэн заалт хуулиар байгаа юм. Энэ хуулийн заалт дотор жишээлбэл, хөрөнгийн бирж, хөдөөгийн аж ахуйн бирж байгуулахдаа 2.4.7-д нь, мэргэжлийн дадлага, туршлагатай боловсон хүчнээр хангагдсан байх гээд нэг шаардлага нь ийм байгаа. Тэгж байж эрхээ авах ёстой. Энэ шаардлага бол саяны бид нарын санаа зовоод байгаа шаардлагыг тэр дээр Үнэт цаасны хороо нь хянах үндэс нь байгаа юм. Тэгэхээр зэрэг түүгээр нь бодолцоод үүнийг аваад хаячихад болохгүй зүйл байхгүй юм гэж бодогдож байна.


П.Алтангэрэл: Тийм зохицуулалт байгаа бол тэгээд түрүүний Батхүү гишүүний гаргасан горимын саналаар санал хураалт явуулъя.


4.5-ыг хасъя гэсэн саналыг дэмжиж байгаа гишүүд гараа өргөнө үү.


11-10. Энэ зүйл хасагдлаа.


Түрүүний тэр гүйцээн боловсруулах гэсэн саналуудыг заалт заалтаар нь уншсан. Энэ талаар гишүүд саналаа хэлэх үү. Ер нь дэгээр бол шууд санал хураалт явуулах ёстой.


Х.Наранхүү: /асуулт нь микрофонгүй ярьсан тул бичигдсэнгүй/


Т.Бадамжунай: Таныхаар тэгж ойлгож байна. 


П.Алтангэрэл: 8 дугаар зүйлд оруулсан гүйцээж боловсруулсан гэдэг томъёоллоор санал хураалт явуулъя.


Э.Бат-Үүл: Би зарчмын зөрүүтэй саналаа хэзээ яаж тавихыг мэдэхгүй байна. Гуравны хоёроор дэмжигдэх саналаа яаж тавих вэ гэдгийг мэдэхгүй байна л даа.  Түүнээс 8.8 дээр төвөгтэй заалт орчихсон байгаа юм. 8.8 дээр, зохицуулах зөвлөлийн ажлын албатай байх бөгөөд хөдөө аж ахуй, худалдааны асуудал эрхэлсэн төрийн захиргааны төв байгууллагад харъяалагдана гэсэн байна. Биржийн зохицуулах зөвлөлийн ажлын алба нь хөдөө аж ахуй, хоёрдмол харъяалалтай болчихгүй юу? Өөрөөр хэлбэл одоо ингэсэн тохиолдолд тэр ажлын алба чинь зохицуулах зөвлөлдөө биш, Хөдөө аж ахуйн яаманд харъяалагдаад . . . Бадамжунай сайд аа, ингэсэн байгаа юм.  Энэ чинь хоёрдмол харъяалалтай болоод байгаа юм. Зохицуулах зөвлөлийн ажлын алба нь төрийн захиргааны төв байгууллагад харъяалагдана гэсэн байгаа юм. 


Энэ заалтыг хасах ёстой юм.


П.Алтангэрэл: Зүгээр ажлын албатай байж болно гэж байж болох юм.  Уг нь агуулга нь тэгж явж байсан юм. Өчигдөр ажилласан ажлын хэсэг өөрчилсөн юм уу? 


Д.Балдан-Очир: Зөндөө ярьсан, Раш гуай ч яриад байсан. Энэ чинь ямар ч чадамжгүй, орон тооны бус. Сулхан юм болох гээд байна. Гэтэл уг нь  энэ зөвлөл чинь маш их юмыг зохицуулах болоод байна гэж байгаад, доор нь байдаг ажлын алба нь, салбарын чиг үүргийн улсууд үйлчилгээ үзүүлэх нь тэр салбартаа дөхүү юм даа гэдгээр л хийсэн. Тусдаа байхад буруу ч юм алга. Тэгэхээр тэр алба чинь ширээ сандал, контороосоо эхлээд хаана байх вэ? Төсөвт ороод, санхүүжилт хийгдээд явахад хүртэл юунд ороод явах вэ гэдэг ээдрээтэй юмнууд харагдаад л байна билээ.  Тэр албыг ажиллуулах материаллаг бааз, мэргэшсэн байх гээд юм ярьсан.


П.Алтангэрэл: Бат-Үүл гишүүний санал бол төрийн захиргааны төв байгууллагын харъяалалд байна гэдэг асуудал шаардлагагүй гэж.


Э.Бат-Үүл: Хуулиараа ч болохгүй, угаасаа. Наадах чинь төрийн захиргааны төв байгууллагын ажлын алба байх юм бол харъяалагдана гэдэг чинь төрийн жинхэнэ албан хаагч болно гэсэн үг. Төрийн албаны статустай болно гэсэн үг.


П.Алтангэрэл: Тэгэхээр зохицуулах зөвлөл нь ажлын албатай байна гэж өөрчлөөд явбал.


Д.Балдан-Очир: Тэгэхээр тэр ажлын алба, зохицуулах зөвлөл байгуулах нь бүгдээрээ орон тооны бус.  Тэгэхээр юм түшиглүүлж, ажлын албыг санхүүжүүлэх, ямар нэгэн юмны л, эзэнгүй хэдэн хүн гарч ирчихээд, аргамжих юмгүй болчихоод байгаа юм.


П.Алтангэрэл: Зохицуулах зөвлөл гээд орон тооны бус 13 хүн байгаа юм. Түүний дор ажлын алба гээд байгаа. Тэгэхээр зэрэг тэр ажлын албыг яг жинхэнэ ажлын алба шиг байлгахад хөрөнгө санхүү, байр гээд баахан юм хэрэг болноо доо. Түүнийг нөгөө байгууллагыг түшиглүүлж байя гэдэг утгаар л оруулж ирсэн юм л даа.


Д.Балдан-Очир: Бирж чинь өөрөө ашгийн төлөө биш шүү дээ. 


П.Алтангэрэл: Ашгийн төлөө байлгүй яахав. 


Д.Балдан-Очир: Тэр бол төрийн оролцоо ямар байхаас, ер нь энэ бол ашиг хөөхгүй, энэ бол шимтгэлээр л явдаг. Тэгсэн мөртлөө хуулийн этгээд шүү дээ. Ашгийн төлөө гүйнэ гэвэл энэ чинь баларсан юм болох байхгүй юу? 


Э.Бат-Үүл: Тэгэхдээ Балдан-Очир нарын хэлж байгаа шиг ингэж уяхдаа бид нар хуулийн ноцтой зөрчил гаргачихгүй юу? Өөрөөр хэлбэл зохицуулах зөвлөлийн ажлын алба нь төрийн алба болгоод хувирчихаж байгаа юм. Тэгнэ биз дээ. Төрийн алба болчихно шүү дээ, энэ чинь. Угаасаа энэ чинь төрийн захиргааны албанд харъяалагдана гээд заачихаж байгаа юм.


П.Алтангэрэл: Ерөнхийдөө хоёр талаасаа ойлголцсон. Тийм учраас Бат-Үүл гишүүний  гаргасан саналаар, зохицуулах зөвлөл нь ажлын албатай байна гэдгээр санал хураалт явуулъя. 


11-9. Ингээд олонхийн саналаар Зохицуулах зөвлөл нь ажлын албатай байна гэсэн байдлаар 8.8 өөрчлөгдлөө.


Э.Бат-Үүл: Яагаад гэвэл энд нэг ийм болгоомжлолыг л ажлын хэсэг дээр хатуу барьж байсан юм. Бадамжунай сайд аа. Ер нь бирж гэдэг бол хэлцэл хийдэг газар. Худалдагч, борлуулагч хоёрын хэлцэл хийдэг газар. Тэгэхдээ тэр хэлцэл нь хулхины байх вий, худлаа байх вий, өөрөөр хэлбэл, стандартын бус юм авчирчихаад, хэлцэл хийгээд, эсхүл байхгүй юмаар хэлцэл хийчих вий. Энд нь  хяналт тавьдаг нь биржийн гол функци байсан.  Өөрөөр хэлбэл хэлцэл найдвартай байх ёстой. Биржээр хийсэн хэлцэл гадуур хийсэн хэлцлээс юугаараа мундаг юм бэ гэхээр, баталгаатай. Нийлүүлэлт, борлуулалт нь баталгаатай болж байгаа юм. Ийм юмыг хийх гэхээр төрийг жаахан оролцуулъя гэсэн зохион байгуулахад, үүсгэн байгуулахад. Наранхүү мэднэ шүү дээ. Жишээ нь, металийн бирж дээрх тэр хэлцлийн баталгааг тэр бирж гаргаж байгаа шүү дээ. Ийм л бирж  байх юм. Нөгөө авчирсан мах нь стандартын дагуу, нийлүүлэлт хэлцэл нь найдвартай гэсэн баталгааг л бирж гаргаад өгчих юм бол  баталгаатай хэлцлийг л дотроо арилжаад эхэлнэ шүү дээ, хоорондоо. Тийм биз дээ. Биржээр батлагдсан хэлцлийг хүмүүс арилжаад эхлэх юм. Мах үнэд орохоор урьд нь хийсэн нөгөө хэлцлээ үнэ хүргээд л арилжаад эхэлнэ шүү дээ. Энэ зарчим руу л бид нар түлхсэн юм, ажлын хэсэг.


Одоо үгээр явах юм бол  хоёр, гурван аюултай заалт явчихсан юм, бид нарын бодож байснаас өөрөөр. Тэр нь юу вэ гэхээр, жишээ нь биржийн гадуурх арилжааг Засгийн газар тогтооно гэчихэж байгаа юм, журмаар. Өөрөөр хэлбэл биржийн гадуур ямар ч арилжаа явах боломжгүй болгочихсон байгаа юм. Энэ заалт нь тэгээд үлдчихсэн юм. 


Засгийн газар юмны үнэ барих гээд үзээд байдаг шүү дээ. Өнөөдөр ийм хуульгүй байхад Засгийн газар үнэ бариад байгаа шүү дээ. Тэгсэн бид нар үүнийг хуульчилж өгөөд байгаа юм.  Үүнийг яах вэ? Батлаад явуулчихвал би тогтоол дээр нэмэлт заалт оруулмаар байна.


Ц.Сэдванчиг: Биржээс гадуурх арилжааг зохицуулах журам маань  тэр гадуурх арилжааг хориглосон тийм хатуу журам байна гэж бид бас ойлгохгүй байгаа шүү дээ. Тас хориглочих журам байна гэж бид ойлгохгүй байгаа шүү дээ.


Э.Бат-Үүл: Биржээс гадуурх арилжих журмыг  бид нар тэгж ойлгож болно. Тэгэхдээ бид нар  хууль батлагдсаны дараах журмыг  Засгийн газар батална гээд.


П.Алтангэрэл: Та 5.1.7-г яриад байна уу? 


Н.Ганбямба: Бирж бол ерөөсөө арилжаа явуулдаг газрыг л хэлж байгаа юм.  Өөрөөр хэлбэл хэлцэл хийгдэх газрыг. Тэгэхдээ хэлцэл хоёр янз. Биржийн болон биржийн гадуурх хэлцэл гээд. Ер нь дэлхийд ийм л хоёр жишиг байдаг. Хэлцэл бол биржийн хэлцэл, биржийн гадуурх хэлцэл. Тэгээд энэ аль алинд нь төрийн оролцоо нэг их айхтар орж болохгүй. Эрэлт, нийлүүлэлтийнхээ зарчмаар явдаг. Тэгэхээр бирж гэдэг маань юу вэ гэхээр, арилжаа явагддаг, хэлцэл хийгддэг газрыг, тэр нөхцөл боломжийг олгохыг бирж гэж байгаа юм. Тиймэрхүү л статусаар нь барьж явах ёстой байх.


П.Алтангэрэл: Бат-Үүл гишүүн зарчмын яг ямар зөрүүтэй санал гаргах гээд байгаа юм бэ?


Ц.Сэдванчиг: Журман дээр ямар журам гарна гэж ойлгож байгаа юм бэ? ажлын хэсэг тайлбарлахгүй юу?  Биржээс гадуурх арилжааг Засгийн газрын журмаар зохицуулна гээд байгаа. Тэр чухам ямар агуулгатай журам байх юм бэ? 


Бат-Үүл гишүүний ярьж байгаагаар хориглосон журам байх  юм уу? тэр талаар жаахан ойлголт өгөөч.


Т.Бадамжунай:  Бат-Үүл гишүүний хэлсэн 4.12, хяналт тавих журмыг Засгийн газар батална гэдэг нь биржээр арилжаалагдах барааныхаа хүрээнд л багтаж байгаа гэж нэгдүгээрт, тодотгоод өгчихвөл бусад бүх юмыг гэсэн энэ агуулгаас салчих юм байгаа. Ийм агуулгаар ерөнхийдөө энэ асуудлыг анх оруулахдаа Ардчилсан намын бүлгийн саналаар 4.11 дээр биржийн үйл ажиллагаатай давхардсан, зэрэгцээ зах зээл болох биржээс гадуурх арилжааг зохицуулах, хяналт тавих журмыг Засгийн газар батална гэсэн ийм нэмэгдэл санал орж ирсэн.


П.Алтангэрэл: Энэ бол зохицуулах, хяналт тавих гэдэг юм байна. Түүнээс тогтооно, батална, хориглоно гэсэн юм энэ дээр байхгүй байна шүү дээ.


Э.Бат-Үүл: Бид нар тэгж ойлгож хуулийг хийдэггүй. Хуулийг яаж хийдэг вэ гэхээр, Засгийн газар бол  юм хянах дуртай, Засгийн газар улс төрийн зорилгоор үнийг хянах гэдэг. Үүнээс л бид хамгаалах нь чухал. Хамгийн гол нь л энэ шүү дээ. Тэгэхээр та нар журам гээд хийчихвэл Засгийн газар журам гаргаад баталчихна.


Биржийн гадуурх арилжаа бидэнд хамаагүй асуудал. Ганбямба хэлээд байна. 


П.Алтангэрэл: Тэгээд хамгийн гол нь үүнийг яах юм бэ?  томъёоллоо л хэл л дээ.


Э.Бат-Үүл: Томъёолол нь хасъя гэж байгаа юм. 


П.Алтангэрэл: 4.12-ыг хасах гээд байгаа юм уу? 


Э.Бат-Үүл: Тийм. Нүдэнд орсон хог шиг зүйл байхгүй юу.


Д.Балдан-Очир: Энэ Ардчилсан намын бүлгийн дүгнэлтэд орж ирсэн. Энд Сэдванчиг гишүүд бид нар их юм ярьсан. Тэгээд танай бүлэг дээр ихээхэн нухацтай ярьж байгаад, энэ чинь үнэ тогтооно гэсэн үг биш. Ер нь гадуур явж байгаа арилжааг төр харж байх ёстой юм байна. Зохицуулах түвшинд, түүнээс биш үнийг хатуу тогтоох гээд, хориглох тухай яриа биш гээд, Сэдванчиг гишүүн үүнийг надад жичид нь бас их тайлбарлаж өгсөн юм.


Ц.Сэдванчиг: Энэ Ардчилсан намын бүлэг дээр ажлын хэсгүүд дээр нэлээн яригдсан юм.  Биржээр арилжих барааг, биржээс гадуур арилжихийг нь зөвшөөрөх юм уу? зөвшөөрөхгүй юм уу? зөвшөөрвөл яаж зөвшөөрөх юм бэ? ямар хэмжээнд зөвшөөрөх юм бэ гэж ярьж байгаад, хориглохыг больё, зөвшөөрье гэдэг ойлголтод хүрээд, гэхдээ үүнийг ямар ч байсан зохицуулах зохицуулалт хэрэгтэй юм байна. Хуульд заагаад өгч болохгүй юм байна.  Тийм учраас журмаар тодорхой зохицуулалт хийх нь зөв юм байна гэж ярьсан. Түүнээс тас хориглоно, болиулна, байж болохгүй гэсэн агуулгаар ерөөсөө яригдаагүй, яригдаж энэ заалт ороогүй.


П.Алтангэрэл: Одоо хэлэлцүүлэг болгомооргүй байна.


Г.Батхүү: Ер нь хуулийн зарчим дээр ийм байгаа. Биржээ хэн худалдаж авах вэ гэдгийг бид нар заачихаад байгаа. Биржээс төсвийн мөнгөөр бараа ажил, үйлчилгээ авч байгаа улсууд биржээс заавал авна гэдгийг бид нар заачихаад байгаа юм. Тэгэхээр нөгөө талдаа  ерөөсөө бүгдийг нь аваа гээд, айлыг хүртэл биржээс мах авч хоол хий гэж хэлэх гэж байгаа юм шиг тийм заалт хатуу орох нь би буруу гэж бодож байна. Бирж өөрөө амьдралынхаа жамаар хүмүүсийг татдаг тийм үйлчилгээг үзүүлж чадах юм руу л бирж явах ёстой. Түүнээс хүчээр бирж рүү оруул гэж шахах нь хэн нэгэн хүнд таалагдахгүй юм уу? сонирхолгүй бол ордоггүй байх нь нээлттэй байх ёстой гэсэн тэр зарчмыг л энэ хууль дээр барина гэж би ойлгоод байгаа юм.


Тэгэхээр Бат-Үүл гишүүний хэлээд байгаа биржээр дамжуулна гэдэг хатуу заалт байгаа бол түүнийг үнэхээр болохгүй.


П.Алтангэрэл: Дамжуулна гэсэн заалт энд байхгүй шүү дээ. 4.12 чинь биржээс гадуурх арилжааг зохицуулах, хянах журмыг Засгийн газар батална гэж байгаа юм.


Г.Батхүү: Хянана гэдэг чинь, Бадамжунай сайд ойлгож болно. Яг энэ хэлэлцүүлгийг сонсоод сууж байгаа. Магадгүй дараагийн хэзээ нэг цагт Засаг солигдоод 10-20 жилийн дараа ч юм уу? өөр сайд гарч ирэх юм бол хянана гэдэг чинь хяна гэсэн үг шүү дээ гээд хянаад хаачихвал яах вэ? 


Т.Бадамжунай: Хяналт гэдэг үгийг нь авчихъя л даа.


Г.Баярсайхан: Би Бат-Үүл гишүүний хэлж байгаатай санал нэг байна. Энэ чинь сонгууль дөхөөд ирдэг, улс төржих хамгийн том хаалга нээгдэж байгаа юм. Тэгээд хяналт гэдэг нэрийн дор ямар ч махинаци хийгдэж болно. Үүнийг би хувьдаа юу гэж харж байна вэ гэхээр, ерөөсөө л Засгийн газар өөрөө монополь тогтоож байна гэж харагдаж байгаа. Тэр арилжаа аль талд нь чөлөөтэй явагдана, тухайн иргэн өөрөө бирж дээр хийнэ үү? Гадна талд нь хийнэ үү? Тухайн иргэний өөрийн сонголт байх ёстой, энэ чөлөөтэй байх ёстой. Хяналт  тогтооно гэдэг чинь нэг ёсондоо монополь тогтоох л эхний алхам руугаа би хувьдаа явж байна гэж, энэ бол чөлөөтэй байх ёстой.


П.Алтангэрэл:  Бирж гэдэг өөрөө дөнгөж анх байгуулагдаж байгаа шинэ тутам юм. Төр өөрөө ямар нэгэн байдлаар, бага хэмжээгээр ч гэсэн ордог байх хэрэгтэй. Тийм учраас энэ заалтаас хяналт гэдгийг аваад, зохицуулах гэдгийг үлдээгээд явчихъя.


Э.Бат-Үүл: Алтангэрэл гишүүн ээ,  та маш их ноцтой юм руу түлхэнэ, би үүнийг үзмэрч шиг хэлье. Хууль, хуулийг дагасан журам байдаг.  Журмыг хуулиар л хязгаарлаж өгдөг юм, нэг бол.  Ийм хүрээнд журам чинь гарна шүү гэж. Энэ бол зүгээр л нийтлэг журам. Биржээс гадуурх үйл ажиллагааг засаг заавал зохицуулна шүү гэдэг албадлага хийчихсэн.


П.Алтангэрэл: Зохицуулалт байх хэрэгтэй шүү дээ.


Э.Бат-Үүл: Байж  болохгүй шүү дээ. Яаж болох юм бэ? зохицуулах юм бол, тухайн үед улаан буудайны үнийг өсгөхгүй гээд Засгийн газар журамлачихна. Тухайн үед махны үнэ өсгөхгүй гээд л журамлачихна, Засгийн газар.


П.Алтангэрэл: Тэгээд байн байн журам гаргаад байна гэж байхгүй шүү дээ.


Э.Бат-Үүл: Би санал хураалгамаар байна. Яагаад гэвэл энэ хэрвээ заалт орж ирж хадгалагдаж, Сэдванчиг бол бүлгийн ярьсан зүйлийг худлаа яриад байна шүү. Бүлэг дээр  үүнийг эсэргүүцсэн. Төр засгийн ийм оролцоо байхгүй шүү. Ёстой тийм юм байхгүй шүү. Тэгвэл би бүлгийн дүгнэлтээс татаад авчихъя. 


П.Алтангэрэл: Бүлэг хуралдаж байж л татна шүү дээ.


Э.Бат-Үүл: Бүлгийг татаад авъя л даа.  Сүүлийн үед, би дахин дахин хэлье. Өргөн хэрэглээний бараа бүтээгдэхүүнийг хянах сонирхол улс төрийн хамгийн том сонирхол байдаг, угаасаа, зах зээл дээр. Ердөө л ганц байдаг зорилго тэр. 


П.Алтангэрэл: Та тэгээд үүнийг бүр авч хаях гээд байгаа юм уу? 


Э.Бат-Үүл: 4.1.2-ыг авчихаа, наадах чинь, бүр  аваад хаячих гээд байгаа юм.


Ц.Сэдванчиг: Бүр авчихаж болохгүй юмаа. Төр бас оролцох юмандаа оролцохгүй бол болохгүй шүү дээ. Бензиний үнийг тухайлбал төр хянахгүй бол энэ чинь замбараагаа алдана биз дээ, тухайлбал. 


П.Алтангэрэл: Хоёр төрлийн санал байна. Тэгэхээр хяналт гэдгийг хасаад, зохицуулна гэдгээр нь нэг санал гарч байна. Бүр авч хаях нэг санал байна.


Х.Наранхүү: энэ хууль чинь өөрөө биржийн үйл ажиллагааг зохицуулах хууль шүү дээ. Гэтэл бид нарын энэ заалт болохоор биржийн гадуур юманд хандсан заалт болчихоод байна, тэгэхээр энд байх шаардлага байхгүй. Тэр утгаар ойлгох юм бол үүнийг хасчихад болох юм. Тэр үедээ зохицуулах шаардлага гарвал өөр асуудал.


Ц.Сэдванчиг: Энэ уг нь их чухал заалт байгаа юм. Биржийг босгох уу? дампууруурлах уу гэдэгтэй нэлээн холбогдох заалт юм шүү. 


Э.Бат-Үүл: Ийм ийм барааг заавал биржээр борлуулна шүү гээд журам гаргаад, биржээс гадуурх бараа үйлчилгээ рүү халдаж эхлэх байхгүй юу? 


Г.Батхүү: Бид нар сүүлдээ ашгийн төлөө компани байгуулсан юм шиг биржээ хамгаалах тухай яриад байна шүү дээ. Бирж чинь өөрөө зах зээлдээ  тохирсон үйл ажиллагаа явуулж байж амьдарна, амьдрахгүй бол болих л ёстой шүү дээ.


П.Алтангэрэл: Улсын Их Хурлын гишүүн Э.Бат-Үүлийн гаргасан, 4.12-ыг хасъя гэсэн саналыг дэмжиж байгаа гишүүд гараа өргөнө үү.


11-8. Хасагдлаа.


Хуулийн төслийг Улсын Их Хурлын чуулганы нэгдсэн хуралдаанаар эцсийн хэлэлцүүлэгт шилжүүлье гэсэн саналтай гишүүд гараа өргөнө үү.


11-11.


Х.Наранхүү: Биржийн үйл ажиллагаа гэж нэг хэлээд, дараа нь биржийн арилжаа гэж хэлээд, дараа нь биржийн зах зээл гэж хэлээд, дараа нь биржийн арилжааны зах зээл гээд З-4 янзаар бичсэн байгаа юм. Үүнийг нэг мөр болгочихоорой.


Э.Бат-Үүл: Би Байнгын хорооны даргаас асууя. Дэгээр тогтоол дээр нэмэлт заалт оруулж болдог билүү, үгүй билүү? 


П.Алтангэрэл: яах ёстой вэ? Хуулийн зөвлөх. 


Д.Нарантуяа: Хэрэгжүүлэх арга хэмжээний тухай тогтоол дээр болохгүй.


Т.Бадамжунай: Эрхэм гишүүдэд баярлалаа.


П.Алтангэрэл: Хоёр дахь асуудал.


Хоёр. Химийн хорт болон аюултай бодисын тухай хуульд нэмэлт оруулах тухай хуулийн төсөл /Хэлэлцэх эсэх/


Гансүх сайд танилцуулга хийнэ.


Л.Гансүх: Өдөр ирэх тутам тоо хэмжээ, нэр төрөл хэрэглээ нь өсөн нэмэгдэж байгаа химийн бодисын менежментийг зохистой явуулах, химийн хорт бодисоос хүний эрүүл мэнд, байгаль орчныг хамгаалах асуудал дэлхий нийтэд хурцаар тавигдах болсон. Тэгээд хорт аюулыг нь хүлээн зөвшөөрч олон улсын гэрээ, конвенцийн хавсралтад оруулан, дэлхий нийтээр үйлдвэрлэл, хэрэглээгий нь зогсоож, хязгаарлаж буй химийн хорт болон аюултай бодисын импорт ашиглалтыг манай улсад мөн адил хязгаарлаж, хориглох зорилгоор Засгийн газрын  2007 оны  95 дугаар тогтоолоор Монгол Улсад ашиглахыг хориглосон химийн хорт болон аюултай бодисын жагсаалт, Монгол Улсад ашиглахыг хязгаарласан химийн хорт болон аюултай бодисын жагсаалтыг баталсан.


Уг жагсаалт хүний эрүүл мэнд, байгаль орчинд онцгой хортой, байгаль дээр удаанаар хадгалагддаг био хуримтлал үүсгэдэг, хүн амьтны эрхтэн систем, үр удамд хортой нөлөө үзүүлж, олон төрлийн өвчин үүсгэдэг, үхэлд хүргэх чадвар өндөртэй  112 бодисыг оруулсан бөгөөд, эдгээрээс  29 бодисын ашиглалтыг хязгаарлаж, үлдсэн  83-ыг нь хориглохоор тусгасан байна.


Эдгээр хориглосон болон хязгаарласан химийн бодисын ашиглалтыг зогсоох, хяналттайгаар ашиглах, нэгэнт бий болсон нөөц болон эдгээр бодисыг агуулсан хог хаягдлыг байгаль орчинд ээлтэй аргаар устгахад тухайн бодисын хими, физикийн шинж чанар, онцлогт тохирсон менежмент, арга технологи шаарддаг. 


Мөн ашиглалтыг хязгаарласан бодисыг хор нөлөө багатай бодисоор орлуулах бодис бий болтол нарийн хяналт дор тогтоосон тоо хэмжээгээр ашиглахыг зөвшөөрдөг тул уг бодисыг ямар салбарт хориглох, хаана ямар хэмжээтэйгээр тээвэрлэхийг тодорхой зааж, хяналтыг сайжруулах шаардлагатай байгаа юм.


Дээрх шаардлагуудыг үндэслэн Химийн хорт болон аюултай бодисын тухай хуулийн 6 дугаар зүйлд Монгол Улсад ашиглахыг хориглосон болон хязгаарласан химийн бодисын жагсаалтад орсон химийн бодистой холбоотой үйл ажиллагааг зохицуулах журмыг Байгаль орчны асуудал эрхэлсэн төрийн захиргааны төв байгууллага, Эрүүл мэндийн асуудал хариуцсан төрийн захиргааны төв байгууллагатай хамтран батлах, мөн ашиглахыг хязгаарласан химийн хорт болон аюултай бодисыг ашиглах болон ашиглахыг хориглох салбарыг зааж, түүний ашиглалтын тоо хэмжээг Байгаль орчны асуудал эрхэлсэн Засгийн газрын гишүүн тогтоож байх тухай заалтыг нэмж оруулахаар хуулийн төслийг боловсрууллаа.


Байнгын хорооны гишүүд уг асуудлыг хэлэлцэн шийдвэрлэж өгөхийг хүсье.


Анхаарал тавьсанд баярлалаа.


П.Алтангэрэл: Хэлэлцэж байгаа асуудалтай холбоотой, Гансүх сайд,  Химийн хорт бодис болон аюултай бодисын бодлого зохицуулалтын асуудал эрхэлсэн Үндэсний зөвлөлийн нарийн бичгийн дарга Жаргалсайхан нар оролцож байна.


Хэлэлцэж байгаа асуудалтай холбоотой асуух асуулттай гишүүн байна уу?  Баярсайхан гишүүн


Г.Баярсайхан: Стокольмын конвенцид нэгдэж ороод бид өөрсдийнхөө журам дүрмийг боловсруулж байгаа юм байна. Энэ фоливини хлорид гээд хүчтэй бодис байгаа. Тоног төхөөрөмжийн хэрэглээг  2025 он гэхэд хумина, зогсооно гээд. Тэгэхээр энэ тоног төхөөрөмжийн жагсаалтад юу орж байна вэ? Миний мэдэж байгаагаар энэ тоног төхөөрөмж гэхээр энэ цахилгаан станцуудын трансформаторууд ордог, тэр дотор байгаа шингэн орж байгаа, химийн энэ жагсаалтад орсон байгаа. Цаашид хэрэглээг нь хязгаарлана гэхээр ямар технологиор тэдгээрийг орлох вэ? 


Л.Гансүх: энэ дээр бид нар төсөл хэрэгжүүлж байгаа. Тэгээд дэлгэрэнгүй танилцуулгыг Жаргалсайхан хийчих.


Л.Жаргалсайхан:  Стокольмын конвенцийн хавсралтад орсон фолихлорт бодис бол цахилгаан эрчим хүчний салбарын тосон тоног төхөөрөмжид ашиглагддаг. Тэгээд манайхаас төсөл хэрэгжүүлээд фолихлор агуулсан тоног төхөөрөмжүүдийг цэвэрлэх үйл ажиллагааг хийж эхэлж байгаа. Энэ үйл ажиллагаа хийхэд ямар шаардлага байна вэ гэхээр, мэдээж энэ үйл ажиллагаа маань байгаль орчинд ээлтэй, хүний эрүүл мэндийг хамгаалах зорилготой үйл ажиллагаа учраас тодорхой хэмжээний хөрөнгө мөнгө шаардагдаж байгаа. Өндөр үнэтэй тоног төхөөрөмж, технологи худалдаж авч байгаа. Конвенцид заасан хугацаанд бид нар үүргээ биелүүлэхийн тулд зайлшгүй журам шаардлагатай болоод байгаа юм. Тэгэхгүй бол аж ахуйн нэгж, үйлдвэрүүд орон сууц, гэр хороолол гээд хаа сайгүй трансформаторууд байдаг. Тэнд нь зөвшөөрөгдөх хэмжээнээс өндөр тос агуулсан бохирдолтой трансформаторууд ажиллаж байдаг. Тэгэхээр үүнийг бид нар байгаль орчинд ээлтэй аргаар цэвэрлэнэ. Түүнээс биш тэр трансформаторыг устгаж, зайлуулах үйл ажиллагаа хийгдэхгүй.  Энэ хуулийн заалт зайлшгүй шаардлагатай байгаа. Энэ хуулийн заалтгүй бол бид нарын журам хуульд заагдаагүй гэсэн учраас  батлагдахгүй байгаа юм.


Д.Балдан-Очир: Зарчмын хувьд дэмжиж байгаа.  Мал амьтны янз бүрийн вакцин, эм тариа байдаг.  Хүний тарьж байгаа юмыг шууд олоод мэдээд байгаа юм. Сүүлийн үед энэ хүн амын аюулгүй байдал, хүнсний аюулгүй байдал гэхээр дуст гээд айхтар юмнууд байдаг. Тэгэхээр тэр мал, газар тариаланд хэрэглэдэг янз бүрийн юмнууд дээр хяналтгүй байлгаж байгаад, тэр өвчилсөн, аюултай хүнсний зүйлийг хүн идэх юм бол шууд агуулгаараа аюул занал учрах вий гэхээсээ илүү? Тийм юмнууд их байх ёстой. Үүний талаар бодсон юм байна уу? 


Л.Гансүх: Наадахыг чинь харин нэлээн цэгцэлж байгаа. 


Л.Жаргалсайхан: Байгаль орчин, аялал жуулчлалын сайд, Хүнс, хөдөө аж ахуй, хөнгөн үйлдвэрийн сайд, Эрүүл мэндийн сайдын хамтарсан тушаалаар жил болгон Монгол Улсад ашиглах болох бордоо, ариутгал, халдваргүйжүүлэлтийн бодисын жагсаалтыг баталдаг. Тоо хэмжээг баталдаг. Энэ жагсаалтад олон улсын гэрээ конвенциор хориглогдсон, хүний эрүүл мэнд, байгаль орчинд хортой бодисууд ордоггүй ээ.


Таны хэлж байгаа дуст гэдэг нэрээр манай улсад өргөн хэрэглэгдэж байсан зүйлийг 2000 оноос өмнө нэлээн их хэмжээтэй хэрэглэж байсан. Энэ бодис Стокольмын конвенцийн хавсралтад орсон бодис байгаа. Энэ бол байгаль орчинд маш удаанаар хадгалагддаг. Тэгээд хорт хавдар үүсгэдэг, геннд нөлөөлдөг ийм үйлчилгээтэй бодис байгаа. Энэ бодисуудыг бид нар хориглосон байгаа.


П.Алтангэрэл: Хэлэлцэж буй асуудалтай холбогдуулаад гишүүд асуулт асууж, тайлбар тодруулга авлаа. 


Санал хэлэх гишүүд байна уу? Алга байна.


Асуудлыг хэлэлцэж дууслаа.


Хуулийн төслийг хэлэлцье гэсэн саналтай гишүүд гараа өргөнө үү.


11-9.


Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Г.Баярсайхан танилцуулахаар тогтов.


Та бүхэнд баярлалаа. 


Хуралдаан 15 цаг 20 минутад өндөрлөв.


Соронзон хальснаас буулгасан:


ХУРАЛДААНЫ ТЭМДЭГЛЭЛ


ХӨТЛӨГЧ:







Д.ЦЭНДСҮРЭН

